Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Т. Ч. од Скопје, поднесена против Решение на ЈП Водовод и канализација, по предметот Барање за пристап до информации од јавен карактер, на 11.11.2025 година го донесе следното

Р Е Ш Е Н И Е

1.Жалбата изјавена од Т. Ч. од Скопје, поднесена против Решение на ЈП Водовод и канализација бр.0302-7054/2 од 17.10.2025 година, заведена во Агенцијата со бр.08-560 на 28.10.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2.Решението на Имателот на информации бр.0302-7054/2 од 17.10.2025 година СЕ ПОНИШТУВА.
	3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.


О Б Р А З Л О Ж Е Н И Е

Т. Ч. од Скопје, како што е наведено во Жалбата, на 21.10.2025 година поднела Барање за пристап до информации од јавен карактер до ЈП Водовод и канализација, со кое побарала е-маил да и се доставени електронски запис следната  информација:
„1. Според мапата која е објавена во вашиот годишен извештај за водоводна и канализациона мрежа, до каде точно се донесени, со ГПС координати, водовод и канализација на Водно во насока на Горно Нерези? Во кои населени делови од општина Карпош нема водовод, во кои нема канализација, со улица и нивни број? Колку септични јами има во општина Карпош и на кои улици?“
Постапувајќи по ова Барање, Имателот на информации до Барателот доставил Решение бр.0302-7054/2 од 17.10.2025 година со кое Барањето на Барателот се прифаќа. Во Решението е наведено: „...Ве информираме дека ЈП Водовод и канализација – Скопје, како општествено одговорен субјект, ги имаа доставено податоците за покриеноста со постоечката водоводна, фекална и атмосферска канализациона инфраструктура на територијата на Град Скопје до Агенцијата за катастар на недвижности на Република Северна Македонија. Истите податоци се јавно достапни преки нивните ГИС портал, овозможувајќи транспарентност и навремен пристап до информации за сите заинтересирани страни. ... За пристап до овие информации, потребно е да се обратите директно до надлежната инсититуција – Агенцијата за катастар на недвижности. Во однос на конкретниот локалитет кој го посочивте, Ве известуваме дека истиот се наоѓа надвор од Генералниот урбанистички план (ГУП) на Град Скопје. Што се однесува до прашањето за бројот и локациите на септичките јами на територијата на Општина Карпош, Ве информираме дека ЈП Водовод и канализација – Скопје не располага со такви податоци, бидејќи одржувањето и управувањето со септички јами не е во наша надлежност“.
Незадоволен од добиеното Решение од Имателот на информации, Барателот на информации поднел Жалба до Агенцијата, заведена со бр.08-560 на 28.10.2025 година. Во Жалбата, меѓу другото, е наведено: „...ЈП Водовод и канализација добив Решение бр.0302-7054/2 по барање, во кое не е дадена информација по ниту едно од барањата, туку или се наведува друга институција како надлежна...“.
 Агенцијата, преку е-маил заведен со бр.08-560 од 29.10.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации не достави одговор на жалба до Агенцијата.
	Постапувајќи по Жалбата, Агенцијата за заштита на правото на слободен пристап до информациите од јавен карактер истата ја уважи, оспореното Решение на Имателот на информации бр.0302-7054/2 од 17.10.2025 година го поништи и предметот го врати на повторно постапување пред првостепениот орган, поради следното:
Агенцијата за заштита на правото на слободен пристап до информациите од јавен карактер утврди дека Имателот на информации отпочнал првостепена постапка по Барање за пристап до информации од јавен карактер согласно член 20 став 1 од Законот за слободен пристап до информации од јавен карактер, постапувајќи по Барањето за пристап до информации од јавен карактер, при што донел Решение бр.0302-7054/2 од 17.10.2025 година, со кое барањето го прифаќа, со образложение дека бараните информации се јавно објавени на ГИС порталот на Агенцијата за катастар на недвижности, за што и го упатува Барателот на информации да се обрати до Агенцијата за катастар на недвижности, додека за дел од барањето кои се однесуваат за септичките јами наведува дека не е во надлежност на ЈП Водовод и канализација - Скопје.
Агенцијата му укажува на Имателот на информации дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“,  а согласно член 10 од истиот Закон, Имателот на информации е должен да ја информира јавноста со објавување на податоци кои произлегуваат од надлежноста и работата на имателот на информацијата. 
Што се однесува до наводите на оспореното Решение на Имателот на информации дека со побараните информации не располага, поради што Агенцијата му укажува на ЈП Водовод и канализација – Скопје, е должен да постапи согласно член 18 став 1 од Законот за слободен пристап до информации од јавен карактер.
Согласно член 18 став 1 од Законот за слободен пристап до информации од јавен карактер ако имателот на информации што го примил барањето не располага со бараната информација веднаш, а најдоцна во рок од три дена од денот на приемот на барањето, е должен да го препрати барањето до имателот на информации кој според содржината на барањето е имател на информацијата и за тоа да го извести барателот.
При повторното постапување по предметното Барање, Имателот на информации е должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба. 
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                                Директор,
                                                                                          Пламенка Бојчева

